
Alhamdulillah, syukur ke hadrat Allah SWT kerana ilmu yang amat penting
berkenaan metodologi diagnosis kerasukan jin dalam konteks perubatan
Islam dan kaitannya dengan kesihatan mental dapat dibukukan. Buku ini
adalah hasil dari tesis Doktor Falsafah saya yang berjudul “Pembangunan
skala posesi jin berdasarkan simptom dari pengalaman Haron Din dan
Wahid Abdussalam Bali” yang telah diluluskan pada bulan Oktober 2023
oleh Institut Alam dan Tamadun Melayu (ATMA), Universiti Kebangsaan
Malaysia.

Walaupun terdapat banyak buku yang membincangkan tentang
kerasukan jin, buku ini mempunyai kelebihan dan keunikan dalam beberapa
aspek. Proses pembangunan diagnosis kerasukan jin berdasarkan simptom
dan pembangunan skala kerasukan jin telah dihasilkan menggunakan
metodologi kajian saintifik, sepertimana yang digunakan oleh perubatan
moden dalam pembangunan instrumen diagnosis kecelaruan mental.
Dengan menggunakan epistemologi dan ontologi Islam, ia telah
menghasilkan “model multi-minda”, satu model minda yang baru, yang
merupakan superset kepada “model satu-minda” psikologi Barat. Model
minda ini juga telah menghasilkan Psikoterapi Eksistensial Islam, iaitu
satu pendekatan psikoterapi yang berkesan untuk rawatan kerasukan jin
dan kecelaruan mental. Ilmu yang terkandung di dalam buku ini menjadi
asas yang kukuh dalam proses memartabatkan rawatan Islam dalam
menangani kerasukan jin ke dalam perubatan arus perdana.

Masyarakat awam pada umumnya masih keliru tentang fenomena
kerasukan jin dan kecelaruan mental disebabkan terdapatnya simptom-
simptom yang bertindih di antara kedua-dua fenomena tersebut. Buku
ini akan dapat memberi pencerahan dalam memilih rawatan yang sesuai
dengan akidah dan kepercayaan seorang muslim. Golongan professional
kesihatan mental juga akan mendapati buku ini amat berguna untuk
mengenal pasti pesakit-pesakit kecelaruan mental yang mempunyai unsur-
unsur kerasukan jin supaya rawatan komplementari boleh diaturkan dan
diaplikasi dengan sebaiknya.

Akhir kata, saya bersyukur ke hadrat Allah SWT kerana telah berjaya
mendapat kelulusan Dana Penerbitan Buku (DPB) 2024 (DPB-2024-042)
pada 30 Mei 2024 yang lalu. Saya juga ingin merakamkan berbanyak
terima kasih kepada pihak universiti melalui Penerbit UKM dan semua
pihak yang terlibat dalam menjayakan penerbitan buku ini secara langsung
atau tidak langsung. Penghargaan yang tinggi juga saya berikan kepada
penyelia saya yang banyak membantu dalam penghasilan buku ini.

